
djalan dari pintoe blakang, pergi ka kebon, samantara Hoei-djin dengen tida berkata soeatoe apa laloe berdjalan kaloear, seraja berpikir dalem hati :

„Memang kasian sekali si Bong-loan! Mahnja soeda mati, habis mah kwalonnja keh gitoean dan bapanja maen takoet sadja."

„Eh, loe belon djoega bikin bresi badan ?" tanja ia poenja mah-toewa, tatkalah meliat tjoetjoenja masi loentang-lantoeng belon toekar pakean. „Toeroet si kanapa goea poenja moeloet, djangan bikin hati goea djadi melingker. Mentaran lagi loe poenja bapa nanti poelang, lantas sembajang, habis loe boleh pergi djalan-djalan, kan enak ?"

„Ija da, owee lantas toekar pakean, djangan mah maen ngomel sadja."

„Anak koerang adjar, orang ngomong baek-baek boleh katanja ngomel. Loe engga maoe kasi goea boekah moeloet, apa goea soeda mati ?. . . . . . . . ..

Tapi Hoei-djin tida maoe denger lebi pandjang njanjiannja ia poenja mah-toewa, jang banjakan ada begitoe-begitoe djoega. Laloe ia berlari-lari masoek ka dalem, pergi ka kamar mandi, goejoer njawaknja dengen bebrapa gajoeng aer, kamoedian lantas berpake pakean.

Betoel sadja tida sabrapa lama lagi Hoaij-wan poelang dari tokonja, dan koetika samoea barang-barang soeda teratoer di atas medja, laloe orang moelahi sembajang. Mah-toewanja Hoei-djin doe-

